
Yaꞌá ví tu̱ꞌun jie̱ꞌe̱ꞌ ya̱ nnoꞌo Noé. 
Noé kúvi ɨɨn te̱e na̱a̱ꞌ nu̱u̱nꞌ 
Ndiosíꞌ ntu̱náꞌ níyo chikua̱chi 
ñɨvɨ si̱kɨ̱ꞌ re̱ꞌ nteñu rá ñɨvɨ ntekuꞌ 
tiempúꞌ yukuán. Jee nika Noé 
nyɨ̱tíñú re̱ꞌ nu̱u̱nꞌ Ndiosíꞌ. Jee 
                      niniꞌ Ndiosíꞌ ya̱ tívɨ́ rá 
                                      ñɨvɨ ñɨ̱vɨ́ 
                                    jee nstívɨ́ nɨꞌɨ 
                                  rá ñɨvɨ ñujiínꞌ jiáꞌnu 
                                        ráa nu̱u̱nꞌ ñu̱ꞌún.



Jee nkachiꞌ Ndiosíꞌ nu̱u̱nꞌ Noé: “Ya nkuna̱a̱ꞌ 
iniꞌ ni̱ꞌ xinɨ́ꞌɨ ni̱ꞌ nɨꞌɨ rá tékúꞌ, chi nchu̱chítú ráa 
ñɨ̱vɨ́ jín máá tiñu kántáꞌán. Jee sa̱néꞌ íyó
 xináánꞌ ni̱ꞌ ráa jín ñɨ̱vɨ́.”



“Saꞌá nú ɨɨn barkúꞌ yutun gofer ya̱ kuatíñú 
maánú ya̱ káchíꞌ-ó arca, jee saꞌá nú kéꞌín 
iniꞌ veꞌi iniꞌ arca vá, jee nakɨɨnꞌ nú su̱jie 
    kixín iniꞌ jín ya̱ta̱ꞌ arca sáva nakasɨꞌ 
          nú nu̱u̱nꞌ yutun.”



Jee sukuán saꞌá nú arca 
vá, kuꞌvaꞌ: sientúꞌ o̱ko̱ꞌ 
xa̱ꞌu̱nꞌ u̱vi̱ꞌ  (137) metro 
ya̱ kání, jín o̱ko̱ꞌ u̱ni̱ꞌ  

(23) metro ya̱ níkáꞌ, jín 
u̱xu̱ꞌ u̱ni̱ꞌ metro sava  
(13.5) ya̱ súkún.



“Noꞌó nakeꞌen nú ntáká 
nu̱u̱nꞌ ya̱ yájíꞌ rán jee 
chuva̱ꞌa nú maa sáva koo 
    ya̱ kajiꞌ rán jín rá kitɨ”, 
            nkachiꞌ Ndiosíꞌ.



Jee ntáká rá kitɨ tékúꞌ ya̱ íyó ñunéꞌyúꞌ chuꞌun nú ni u̱vi̱ꞌ ni 
u̱vi̱ꞌ ntáká rátíꞌ iniꞌ arca, sáva kutekuꞌ rátíꞌ jín noꞌó. Koo
              ɨɨn kitɨ yɨ́ɨ́ jín ɨɨn kitɨ sɨ́ꞌɨ́ ta rá kitɨ vá.



Jee chuꞌun nú u̱xa̱ꞌ ta̱yú ntáká nu̱u̱nꞌ rá kitɨ noo 
[ya̱ kuvi so̱ko̱ꞌ rán nu̱u̱nꞌ ni̱ꞌ], kitɨ yɨ́ɨ́ jín kitɨ sɨ́ꞌɨ́. 
Jee ntáká nu̱u̱nꞌ rá kitɨ ya̱ nsú kitɨ noo kúvi 
rátíꞌ [ya̱ ntu kúvi so̱ko̱ꞌ nu̱u̱nꞌ ni̱ꞌ] chuꞌun nú 
u̱vi̱ꞌ rátíꞌ, ɨɨn kitɨ yɨ́ɨ́ ɨɨn kitɨ sɨ́ꞌɨ́. 



Jee nki̱vɨ Noé iniꞌ arca 
jín rá se̱ꞌya re̱ꞌ jín ñasɨ́ꞌɨ́ 
re̱ꞌ jín rá ñasɨ́ꞌɨ́ rá se̱ꞌya 
re̱ꞌ, jie̱ꞌe̱ꞌ ya̱ chitú nute 
nu̱u̱nꞌ ñu̱ꞌún. 



Sáá íñɨ́ Noé i̱ñu̱ꞌ sientúꞌ 
kui̱ya̱ꞌ (600), jee kui̱ya̱ꞌ yukuán yo̱o̱ꞌ 
uvíꞌ, ki̱vɨ̱ꞌ xa̱ꞌu̱nꞌ u̱vi̱ꞌ (17), jee nka̱ꞌnɨ̱ꞌ 
nu̱u̱nꞌ ñu̱ꞌún kúnú chi̱ji nuteñúꞌún nine 
nu̱u̱nꞌ káku nute nkaa nu̱u̱nꞌ ñu̱ꞌún, 
jee nkuun xe̱e̱nꞌ xá sa̱vi̱ꞌ. 



Jee nkuun sa̱vi̱ꞌ nu̱u̱nꞌ ñu̱ꞌún u̱vi̱xiko 
(40) nuví jín u̱vi̱xiko (40) yakuááꞌ.



Jee nnaa nute nnu̱kueꞌeꞌ víꞌí 
nasɨ́kuitɨꞌ nute nu̱u̱nꞌ ñu̱ꞌún jee 
nna̱kosonéchí arca nu̱u̱nꞌ nute. 



Nukueꞌeꞌ nasɨ́kuitɨꞌ nute jee nna̱kasɨꞌ nute ntáká rá yuku 
súkún ya̱ íyó chi̱ji kua̱íyó súkún. Ni̱ꞌi̱ꞌ nɨꞌɨ noo ya̱ tékúꞌ 
ya̱ nástatáchiꞌ ráa jín i̱xti̱nꞌ ráa ya̱ íyó nu̱u̱nꞌ ñu̱ꞌún íchí.  



I̱ña̱jée nna̱ꞌán Ndiosíꞌ néꞌyá re̱ꞌ Noé jín 
nɨꞌɨ rá kitɨ yúkú jín rá sa̱na̱ꞌ ñúꞌún jín re̱ꞌ 
iniꞌ arca, jee nsa̱ꞌá re̱ꞌ ya̱ ña̱kɨ̱ꞌɨ ta̱chi̱ꞌ víjin 
nu̱u̱nꞌ ñu̱ꞌún, jee nki̱jéꞌé núun nute. 



Jee njia̱ꞌa vi̱xiko (40) ki̱vɨ̱ꞌ 
ka̱ꞌ jee nine Noé ventana 
arca ya̱ nsa̱ꞌá re̱ꞌ. Jee kuíre 
nchu̱ichí re̱ꞌ ɨɨn kúku kene ti̱ꞌ 
sáva kuniꞌ re̱ꞌ retú ya̱ nkuiyo 
   nute nu̱u̱nꞌ ñu̱ꞌún. 



Jee ya̱ ókóꞌ u̱xa̱ꞌ (27) ki̱vɨ̱ꞌ yo̱o̱ꞌ uvíꞌ ya̱ níchiꞌ va̱ꞌa nu̱u̱nꞌ 
ñu̱ꞌún. Saájee nkachiꞌ Ndiosíꞌ nu̱u̱nꞌ Noé: “Kene nú 
iniꞌ arca jín ñasɨ́ꞌɨ́ nú, jín rá se̱ꞌya nú, jín rá 
                          ñasɨ́ꞌɨ́ rá se̱ꞌya nú.”



Kuíre nsamaꞌ Noé yu̱u̱ꞌ nu̱u̱nꞌ  so̱ko̱ꞌ re̱ꞌ nu̱u̱nꞌ I̱toꞌoꞌ-ó jee 
ntɨɨn re̱ꞌ sava ntáká 
nu̱u̱nꞌ rá sa̱na̱ꞌ íyó 
noo [ya̱ kuvi so̱ko̱ꞌ re̱ꞌ 
nu̱u̱nꞌ I̱toꞌoꞌ-ó], jín ntáká 
nu̱u̱nꞌ rá saaꞌ íyó noo, jee 
ñaꞌniꞌ re̱ꞌ rátíꞌ nte̱ñuꞌunꞌ re̱ꞌ 
rátíꞌ nu̱u̱nꞌ nsamaꞌ re̱ꞌ sáva 
so̱ko̱ꞌ re̱ꞌ rátíꞌ nu̱u̱nꞌ 
I̱toꞌoꞌ-ó. 



Jee nkachiꞌ 
Ndiosíꞌ: “Yaꞌá ví 
seña tratúꞌ ni̱ꞌ 
ya̱ naxinákúꞌun-u iniꞌ 
rán ya̱ sáꞌá ni̱ꞌ maa 
nɨ́ɨ́nkání jín ránoꞌó jín ntáká 
rá kitɨ tékúꞌ íyó jín rán. 

Ñani ni̱ꞌ ko̱ye̱ꞌlé ni̱ꞌ 
nu̱u̱nꞌ vi̱ko̱ꞌ sáva kuvi 
seña tratúꞌ ni̱ꞌ ya̱ 
nsa̱ꞌá ni̱ꞌ jín ñɨvɨ jín kitɨ 
íyó iniꞌ ñɨ̱vɨ́.” 



“Sáá sikíji ni̱ꞌ 
vi̱ko̱ꞌ súkún, jee 
tu̱vi nijinꞌ ko̱ye̱ꞌlé 
nu̱u̱nꞌ vi̱ko̱ꞌ, saájee 
naku̱ꞌun iniꞌ ni̱ꞌ tratúꞌ 
ni̱ꞌ ya̱ nsa̱ꞌá ni̱ꞌ jín ránoꞌó jín 
ntáká rá tékúꞌ

ntáká rá íyó ñunéꞌyúꞌ, 
ya̱ ni nsáꞌ kiji ka̱ꞌ nute 
chitú-u nu̱u̱nꞌ ñu̱ꞌún 
sáva xináánꞌ nɨꞌɨ rá 
íyó ñunéꞌyúꞌ.”



Nkachiꞌ Ndiosíꞌ 
ya̱ netuꞌ kuvi Noé jín rá se̱ꞌya-a jee 
nkachiꞌ re̱ꞌ: “Nakuneꞌ víꞌí rán jee 
nukueꞌeꞌ rán jee chuchítú rán 
maárán nu̱u̱nꞌ ñu̱ꞌún.”



Rá se̱ꞌya Noé nkene 
ráa iniꞌ arca suviráa kúvi Sem, Cam 
jín Jafet. Jee Cam nkuvi tátáꞌ 
Canaán. Núníꞌ rá te̱e yaꞌá nkuvi 
se̱ꞌya Noé, jee nu̱u̱nꞌ rá yaꞌá 
nkene rá ñɨvɨ ñe̱te̱nuun ráa 
ña̱ko̱o ráa nu̱u̱nꞌ nɨꞌɨ 
          nu̱u̱nꞌ ñu̱ꞌún.

’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ 
ñɨ̱vɨ́, saáva njia̱ꞌa re̱ꞌ Se̱ꞌya métúꞌún re̱ꞌ 
nkiji-i, sáva nta̱ká rá ñɨvɨ ya̱ kúneí iniꞌ 
ráa maa, jee nsáꞌ kɨ̱naanꞌ ráa, chisaꞌ 

kutekuꞌ ráa nɨ́ɨ́nkání jín re̱ꞌ. 



Romanos 3:23
Chi ntáká ñɨvɨ nsa̱ꞌá ráa kua̱chi jee saáva kújíká ráa ntu 

kénta kino̱o na̱a̱ꞌ ráa nu̱u̱nꞌ Ndiosíꞌ ya̱ viiꞌ kúñáꞌnú re̱ꞌ. 

Romanos 6:23
Chi ya̱ꞌvi ya̱ níꞌínꞌ ñɨvɨ jie̱ꞌe̱ꞌ kua̱chi ráa kúvi ya̱ naanꞌ ráa 

kuéntáꞌ jíꞌíꞌ ráa nu̱u̱nꞌ Ndiosíꞌ, soo ta̱ꞌvi̱ꞌ ya̱ síkútaꞌviꞌ Ndiosíꞌ 
ví ya̱ kutekuꞌ-ó jín re̱ꞌ nɨ́ɨ́nkání jie̱ꞌe̱ꞌ yɨ́ꞌɨ́-ó nu̱u̱nꞌ 

I̱toꞌoꞌ-ó Cristo Jesús.

Hebreos 9:27
Jee sukuán kuéntáꞌ kua̱ꞌ saá íyó va̱ji ya̱ níní kuviꞌ rá ñɨvɨ ɨɨn 

ni íchí, jee kuíre suni kiji tiñu ya̱ keꞌneꞌ Ndiosíꞌ kua̱chi. 



Efesios 2:8,9 
Chi jie̱ꞌe̱ꞌ ya̱ íyó mániꞌ iniꞌ Ndiosíꞌ néꞌyá re̱ꞌ ránoꞌó jee 

nna̱tavaꞌ re̱ꞌ ránoꞌó nu̱u̱nꞌ kua̱chi rán nsi̱káku re̱ꞌ ránoꞌó jie̱ꞌe̱ꞌ 
ya̱ kúneí iniꞌ rán Cristo, sú ntu íyó ni̱ꞌi̱nꞌ rán maa. Soo nsú 
ránoꞌó sáꞌá maa, chisaꞌ kúvi-i ta̱ꞌvi̱ꞌ nsi̱kútaꞌviꞌ Ndiosíꞌ nu̱u̱nꞌ 

rán. Jee nsú jie̱ꞌe̱ꞌ tiñu váꞌa sáꞌá-ó ví ya̱ nsi̱káku re̱ꞌ yó 
nu̱u̱nꞌ kua̱chi-ó, jee saáva ni ɨɨn-ó nkúvi kaꞌanꞌ téyɨ́ɨ́-ó ya̱ 

kúvi sikáku-ó maáó nu̱u̱nꞌ kua̱chi-ó. 

Romanos 10:9,10 
Chi retú jiáꞌayuꞌú nú jín yuꞌú nú ya̱ Jesús kúvi I̱toꞌoꞌ nú, jín 
retú ne̱ ánímaꞌ nú kúneí iniꞌ nú ya̱ Ndiosíꞌ nxi̱nátekuꞌ re̱ꞌ 

maa jee nxi̱nákóo re̱ꞌ maa nna̱tavaꞌ re̱ꞌ maa nteñu rá ni̱yɨ, 
saájee natavaꞌ Ndiosíꞌ noꞌó nu̱u̱nꞌ kua̱chi nú sikáku re̱ꞌ nó. 

Chi jín ánímaꞌ-ó kúneí iniꞌ-ó Jesús sáva siíyo Ndiosíꞌ 
kua̱chi-ó jee kino̱o na̱a̱ꞌ-ó nu̱u̱nꞌ re̱ꞌ, jee jín yuꞌú-ó jiáꞌayuꞌú-ó 

ya̱ I̱toꞌoꞌ-ó ví Jesús sáva natavaꞌ Ndiosíꞌ yó 
nu̱u̱nꞌ kua̱chi-ó nanitáꞌvíꞌ-ó. 



Juan 3:16,17 
’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ ñɨ̱vɨ́, saáva njia̱ꞌa re̱ꞌ 
Se̱ꞌya métúꞌún re̱ꞌ nkiji-i, sáva nta̱ká rá ñɨvɨ ya̱ kúneí iniꞌ ráa 

maa, jee nsáꞌ kɨ̱naanꞌ ráa, chisaꞌ kutekuꞌ ráa nɨ́ɨ́nkání jín 
re̱ꞌ. Chi nsáꞌ nta̱jí Ndiosíꞌ Se̱ꞌya re̱ꞌ iniꞌ ñɨ̱vɨ́ yaꞌá sáva sijíta 

re̱ꞌ rá ñɨvɨ ñɨ̱vɨ́, chisaꞌ nta̱jí re̱ꞌ Se̱ꞌya re̱ꞌ sáva saꞌá re̱ꞌ ya̱ 
sikáku Se̱ꞌya re̱ꞌ ráa sáva ntu síjíta re̱ꞌ ráa jie̱ꞌe̱ꞌ kua̱chi ráa. 

1 Juan 5:11-13
Jee tu̱ꞌun na̱a̱ꞌ jiáꞌa re̱ꞌ ví yaꞌá: ya̱ ntaji Ndiosíꞌ ya̱ kutekuꞌ-ó 
nɨ́ɨ́nkání jín re̱ꞌ. Jee níꞌínꞌ ñɨvɨ kutekuꞌ ráa jín re̱ꞌ jie̱ꞌe̱ꞌ yɨ́ꞌɨ́ ráa 
naꞌá Se̱ꞌya re̱ꞌ. Jee ñɨvɨ ya̱ íyó jín Se̱ꞌya Ndiosíꞌ jee tékúꞌ-u 
jín re̱ꞌ. Jee ñɨvɨ ya̱ ntu̱ví íyó jín Se̱ꞌya re̱ꞌ jee ntu tékúꞌ-u jín 

re̱ꞌ. Rá tu̱ꞌun yaꞌá ntee ni̱ꞌ nu̱u̱nꞌ ránoꞌó ya̱ kúneí iniꞌ rán 
Se̱ꞌya Ndiosíꞌ sáva kukáꞌnú na̱a̱ꞌ iniꞌ rán ya̱ ya tékúꞌ rán 

nɨ́ɨ́nkání jín re̱ꞌ. 

